
83

Ne-a superficie di ægue verso a sponda

Gh’ëa poi di giardinetti gallezzanti,

Comme quelli, di quæ l’è assæ feconda

A-ô Mescico l’indûstria di abitanti.

Atri forma quadrata, atri rotonda,

Atri ovale o bislunga, e aveivan tanti

A forma a mostaccioli, o serpentiña

Comme un esse o un beschêutto da regiña.

E a figûa in tanti atri gh’ëa d’ûn chêu,

O d’ûña toa rotonda con ûn rêuo

De punte d’ingranaggio o de raviêu,

O quella d’ûn gran pescio, chi sta a nêuo,

O d’ûn grosso bacillo o d’ûn faxêu,

O d’ûn cian circolare in mezo vêuo

Comme ûn gran canestrello, o d’ûn gran vaso

O rotondo o allunghio, ma basso e spaso.

De canne e zunchi, ch’ëan tesciûi con man

Industriosa, bon gûsto e stûdio esatto,

L’ëa di giardin ô fondo e tutto cian;

Ma coscì ben ûnio, coscì compatto,

Che co-a stoppa no-ô faiva e cö catran

Ciù sodo e impenetrabile ûn cäfatto:

Chi aveiva l’orlo ato, comme ûn panê,

E chi ciù basso, comme ûn cabarê.

Questi ortiggiêu aveivan tûtti ûn strato

De tæra a-ô fondo, a-ô lago paralello,

O a moddo de montetto ûn pö ciù ato

Verso a parte de mezo da-ô livello:

A questo ûn bello zerbo gh’ëa de d’ato;

E veddeivi spunta d’in mezo a quello

E scioî ciù rare e vaghe e ciù variæ

De sære e di giardin ciù decantæ.

